
	గీ.	
కీలుకీలుకు విఱుచుట గేరును విట, తాట మనఁగాను మెక మెకపా టనంగ

నాఁకలికి నోర్వఁజాలనియార్తి చెల్లు, భూషితభుజంగ శ్రీమాతృభూతలింగ.

	గీ.	
బెస్తలు భుజంబులందును బెట్టుకొనెడి, యార్ద్రపటములు మాలుగు లనఁగ వెలయు

వ్రేఁగు లనఁ బరువులపేరు వెలయుచుండు, భూతిలసితాంగ శ్రీమాతృభూతలింగ.

	గీ.	
సోయగంబు సొబగుఁ జోక మురువు కొమరు, చెలువు తీరు సౌరు పొలుపు చెన్ను

చక్కఁదన మనంగ సౌందర్య మొప్పును, మహితగుణసమేత మాతృభూత.

	గీ.	
వన్నె హెచ్చినయట్టిక్రొంబసిఁడికడ్డి, కత్తిరించిన తావునఁ గానిపించు

నిగ్గునకుఁ బేరు నక్కునా నెగడుచుండుఁ, దను కనఁగ వజ్రకాంతియై తనరు నభవ.

	తే.	
శ్రీలు వెలయంగ నీపేరఁ జేయుకతనఁ, బరఁగు నిచ్చలు సంకీర్ణవర్గ మిట్లు

గైకొనుము దీని భక్తసంఘాభిమాని, మాతృభూత జగత్త్రయీమాతృభూత.

నానార్థవర్గము

	సీ.	
గౌరన నేనుఁగు కాహళి విలసిల్లు డంబు నాఁగను గాంతి డంబము నగుఁ

జెలి యనఁ జెలికాఁడు చెలికత్తెయును దోఁచుఁ జెట్టనాఁ జెనఁటియుఁ జేయి వెలయు

స్తనకవాటాంగము ల్దనరు గుబ్బ లనంగ నావు నెద్దును దొడు కనఁగ వెలయుఁ

జిన్ననేజయ నమ్ము చెలఁగును గొరకనాఁ జెలఁగుఁ జోఱ యనంగ శిశుఝషములు

బాలకేళీనతుల్ చెంగనా లనఁ దగుఁ గచ్చ తెల్లును మగఁటిమి గండనఁబడు

నల్పకుసుమంబు వినతియు నడరు చిన్ని పూ వనుకొనంగ శ్రీమాతృభూతలింగ.

	సీ.	
పక్షశౌర్యంబులు పరఁగుఁ డాక యనంగఁ దెమ్మనాఁ బెల్లయుఁ దేమ వెలయు

వత్సకృత్రిమమణు ల్వఱలును దఱుపునా నలితిండి యొప్పును నలి యనఁ దగు

నవలక్షణభగాఖ్య లలరు దూబ యనంగ నాచునా దొంగయుఁ బ్రాచి దనరు

ఘర్షణవికటముల్ గనుపట్టు టోకునా నోలినా వరుసయుఁ నుంకువ తగు

నిచ్చము చిలుకుటయుఁ దోఁచు ద్రచ్చన యన వెల్లినా ఛత్రమును రేపు నుల్లసిల్లు

నట్టునాఁ గేహ తద్దేశనామ మెసఁగుఁ బ్రభుగుహాఖ్యలు సామినాఁ బరఁగు నభవ.

	సీ.	
రోషజుగుప్సాఖ్య లొప్పు సేవ యనంగఁ గొఱఁత నాఁ దక్కువ కొఱ్ఱు వెలయు

స్థైర్యయత్నంబులు చనుఁ గడంక యనంగఁ గొఱ యన నొప్పు తక్కువ చెలంగు

బీడునేలయు రైక వెలయుఁ గంచెలయనఁ గ్రోలునాఁ బానంబు క్రోవి దోఁచు

నికటఖళూరిక లెగడును గరిడినా నావు పొట్టియ గిడ్డి యనఁ జెలంగుఁ

గుట్టు తే ళ్ళనఁ గంటక క్షుద్రు లగుదు రలరుఁ జుట్టము కూర్మి గాదిలి యనంగ

నేతుల యనంగఁ దగుపాటియింతి చేఁట లల్లువనితయుఁ దోఁచుఁ బశ్యల్లలాట.

		 ఈ పేజీలో చివరి మార్పు 3 సెప్టెంబరు 2022న 01:13కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

